
«Белавежац» Яша Бурш: традыцыі і наватарства

Відаць, ніякім чынам не перабольшвае рускі даследчык В. Адмоні, 
лапідарна, зрэшты не першым і не апошнім, выказваючыся адносна 
самага агульнага спосабу арганізацыі мастацкага тэксту: “Ва ўсіх 
сваіх аспектах паэтыка заўсёды так альбо інакш каранямі мацуецца 
ў рэчаіснасці”1.

У сваю чаргу праблема традыцый і наватарства, як і іншыя шматлікія 
аспекты літаратурнага твора, таксама абумоўлена самой прыродай 
матэрыі, існаванне якой магчыма толькі ў руху, пераадоленні інерцыі, 
застою. Традыцыя парадкуе, суміруе, іерархізуе напрацаваны вопыт. 
Здаровы кансерватызм, пярэчачы ўніфікацыі, знішчэнню самабытнасці, 
нацыянальнай і духоўнай асабовасці, выконвае ахавальную функцыю. 
I пры тым адначасова ўзрошчвае ў сабе памкненне перакрочыць той жа 
вопыт, дыстанцыравацца ад узораў і норм, пераадолець стэрэатыпы. 
I кожны сацыяльна-палітычны перыяд, культурная эпоха маюць свой 
тэмп, рытм, сваю дынаміку развіцця суадносін старога і новага, 
якія генеральна аднак залежныя ад спецыфікі той ці іншай грамадскай 
фармацыі і, зразумела, віду мастацтва.

Пытанне адносін да традыцый і наватарства ў пэўны момант мусіць 
паўстаць, актуалізавацца ці не перад кожнай творчай асобай, вымагаю-
чы ад яе вызначэння менавіта свайго спосабу стварэння індывідуальнай 
мастацка-эстэтычнай рэчаіснасці, “згорнутага сусвету”, як некалі назваў 
літаратуру, твор М. Салтыкоў-Шчадрын. Шматабяцальную перспектыву 
зрабіцца прадметам плённай палемікі набывае гэты працэс у выпадку 
творчай арганізацыі, пісьменніцкай суполкі, сігналізуючы, у сваю чар-
гу, аб творчым здароўі, урэшце, перспектывах яе развіцця.

Паказальная ў гэтым плане дыскусія “Якой павінна быць паэзія?”, рас-
пачатая ў студзені 1963 года ў тыднёвіку беларусаў Польшчы газеце 

1 В. Адмони, Поэтика и действительность. Из наблюдений над зарубежной литературой XX века, 
Ленинград 1975, с. 6.

“Ніва” на літаратурнай старонцы Беларускага літаратурнага аб’яд-
нання “Белавежа”. У шэрагу галоўных тэм для абмеркавання старшы-
нёй аб’яднання Алесем Барскім была выдзелена якраз праблема тра-
дыцый і наватарства ў паэзіі. Слова ў шчырай, нават гарачай, гаворцы 
ўзялі Віктар Швед, Іван Чыквін, Яша Бурш, Віктар Рудчык, Сымон 
Раманчук і іншыя. Творчы вопыт старэйшых і маладзейшых “бе-
лавежцаў” ужо даваў падставы для разваг, пэўных высноў. Дыскусія 
засведчыла аб сур’ёзнасці намераў, патэнцыяле беларускіх літара-
турных сіл Польшчы, аб’яднаных у адну творчую суполку (1958 г.). 
Варта нагадаць, аб’яднаных дзякуючы падзвіжніцкай дзейнасці за-
снавальніка і першага рэдактара “Нівы”, першага старшыні арганізацыі, 
актыўнага беларускага грамадскага дзеяча Георгія Валкавыцкага, які, 
між іншым, меў за плячыма прэстыжны Літаратурны інстытут імя  
А. М. Горкага ў Маскве.

Уласна, зачынам “белавежскай” дыскусіі можа разглядацца спра-
ваздачнае выступленне ў кастрычніку 1962 года на Трэцім з’ездзе ар-
ганізацыі старшыні “Белавежы” А. Барскага. Звярнуўшыся да “эскізных 
рысункаў-партрэтаў некаторых членаў нашага аб’яднання”, Аляксандр 
Баршчэўскі, выпускнік Лодзінскага ўніверсітэта, які на той час праца-
ваў ужо ў Варшаве і меўся праз чатыры гады абараніць кандыдацкую 
дысертацыю па творчасці Якуба Коласа, паэт Алесь Барскі, характары-
зуючы творчасць В. Шведа, назваў паэта прадстаўніком найбольш тра-
дыцыйнай паэтычнай школы: “Яго вершы нібы жыўцом выняты з ку-
палаўскай паэтычнай стыхіі”. Было падкрэслена, што В. Швед – самы 
папулярны паэт з “белавежцаў”, што ведаюць яго па цэлай Беласточ-
чыне. Прычыну такой папулярнасці А. Барскі тлумачыў наступным: 
“Паэзія Шведа амаль цалкам пазбаўлена вузкага суб’ектывізму (…). 
Швед піша заўсёды аб справах аб’ектыўных, рэальных, агульнавядомых, 
для ўсіх зразумелых і даступных”2.

У сваю чаргу, характарызуючы творчасць Яшы Бурша, старшыня «Бе-
лавежы» адзначаў: 

Вузкі суб’ектывізм – гэта галоўны элемент паэтычных канцэпцый 
Бурша. Суб’ектывізм гэты чыніць яго паэзію незразумелай шырокаму 
колу чытачоў. I таму не можа быць гутаркі аб шырокай папулярнасці 
Яшы ў беларускім асяроддзі. Няма аднак ніякіх сумненняў, што вершы 
яго стаяць на высокім мастацкім узроўні. Маюць яны арыгінальны 
непаўторны сэнс, унутраную індывідуальнасць, уласную буршаўскую 
філасофію, без якой не можа быць гутаркі аб высокай мастацкай паэзіі. 

2 А. Барскі, Больш інтэнсіўнасці, «Ніва» 1962, № 44, с. 3.

Думаю, што варта толькі цешыцца, што ў нашым асяроддзі знаходзіцца 
чалавек тыпу Бурша, які з’яўляецца звяном, звязваючым традыцыю 
з новымі пошукамі сучасных паэтаў3.

Між тым Янка Шарахоўскі, рэдактар мінскага штотыднёвіка “Літа-
ратура і мастацтва”, рэцэнзуючы першае выданне Беларускага літаратур-
нага аб’яднання ў Польшчы, калектыўны альманах Рунь (1959 г.), як ста-
ноўчы момант адзначыў, што ў некаторых творах зборніка, напрыклад, 
у вершы Я. Бурша Мальвы цвітуць у гародзе, “пейзажныя матывы 
сплятаюцца ў своеасаблівы ўзор з матывамі кахання. (…) Толькі наіў-
ным дзівацтвам выглядае тое, што ў ім няма заглаўных літар, не пастаўле-
ны знакі прыпынку”4. Відаць, амаль немагчыма было ўявіць паэту, літарату-
разнаўцу Я. Шарахоўскаму, што такая своеасаблівая форма “адкрытага” 
тэксту прыжывецца аднак праз дзесяцігоддзі і ў беларускай паэзіі ме-
траполіі і якраз хіба ў значнай ступені дзякуючы творчасці “белавежцаў”.

Па-свойму сімвалічна, што “белавежская” палеміка адкрылася 
менавіта з абмеркавання праблемы традыцый і наватарства. Гэта ж на 
працягу кастрычніка 1962 – мая 1963 года на старонках “Літаратуры 
і мастацтва” адбывалася дыскусія “Пісьменнік і час” адносна традыцый 
і наватарства ў беларускай літаратуры, распачатая па ініцыятыве зусім 
маладога на той час, невераемна таленавітага Міхася Стральцова. 
Відавочна, сам сацыяльна-грамадскі час адкрываў новыя магчымасці 
для майстроў слова па абодва бакі мяжы. Зразумела, непараўнальныя сілы 
і пляцоўкі, якімі і на якіх вяліся гэтыя палемікі, аднак, звяртае на сябе 
ўвагу тут яшчэ адзін важны аспект. Так, у “ЛіМе”, па сутнасці, вялася 
спрэчка “з ахоўнікамі застарэлай нарматыўнасці ў разуменні дагматычна 
прынятых традыцый, ідэалагічных пастулатаў” (М.  Мушынскі)5. На 
Літаратурнай жа старонцы “Белавежы” ішла гаворка найперш пра 
тое, якой мусіць быць паэзія і якая яна ёсць непасрэдна ў “белавежскіх” 
шэрагах, незашораных, неабмежаваных ідэалагічнымі пастулатамі. 
З самага пачатку існавання арганізацыі члены Беларускага літаратурнага 
аб’яднання ў Польшчы былі арыентаваны на цалкам свабоднае выяўленне 
творчага патэнцыялу.

Па-свойму эмацыяльна, крытычна ды сутнасна дакладна выказаліся 
ў артыкуле “Крыху аб паэзіі” наймаладзейшыя ўдзельнікі «белавежскай» 
дыскусіі, студэнты філалагічнага факультэта Варшаўскага ўніверсітэта 
Юры Фарына і Іван Чыквін:

3 Тамсама.
4 Я. Шарахоўскі, Вясновая рунь, «Ніва» 1959, № 22, с. 3, 4.
5 Гісторыя беларускай літаратуры XX стагоддзя. У чатырох тамах, Мінск 2001, т. 3, с. 194.

Беларуская паэзія ў Полыпчы, хаця яна прадстаўляе сабой рунь, густа 
заросшую зеллем, цікавая тым, што яна ад самага пачатку свайго на-
раджэння расце ў двух напрамках. Адзін з іх прадстаўляе Віктар Швед, 
паэт перад усім грамадска-палітычнай праблематыкі, а па форме верша 
– традыцыяналіст. Другі напрамак вызначаецца творчасцю Яшы Бурша, 
паэта, які імкнецца да творчай свабоды6.

I менавіта інтэрпрэтацыя творчасці В. Шведа і Я. Бурша, як 
найяскравых прадстаўнікоў паэзіі традыцыйнай і наватарскай, іх 
уласнае разуменне сутнасці верша вызначыла ў значнай ступені танальнасць 
дыскусіі.

Першым жа ўзяў слова ў “белавежскай” палеміцы Віктар Швед, 
адзін з найвопытнейшых на той час “белавежцаў”. Свой артыкул “Трады-
цыя і наватарства” ён пачаў з абароны “старой традыцыйнай формы 
паэзіі”, нават з абурэннем канстатаваў:

найбольш модны цяпер той паэт, які ў сваёй творчасці найменш зразу-
мелы. Сучасныя модныя паэты не карыстаюцца папулярнасцю ў шырэй-
шым крузе чытачоў (…). Будучы ў пагоні за нейкай вычварнай фор-
май, губляюць па дарозе змест і сэнс верша7.

В. Швед лічыў неапраўданым чаканне “сучасных модных паэтаў”, што 
чытач будзе падцягвацца да ўзроўню іх мастацкага мыслення. Так што 
прадстаўнікам новай паэтычнай школы няма чаго разлічваць на шырэй-
шае кола чытачоў. Пра сябе паэт заяўляў: “Я, напрыклад, з’яўляюся ста-
роннікам такой паэтычнай формы, якая з’яўляецца найбольш зразуме-
лай, найбольш даступнай чытачу. Разлічваю на больш масавага чытача”. 
Аднак паэт меў на ўвазе і той факт, што чытач між тым “пачынае 
штораз глыбей цаніць і разумець паэзію. Наш чытач усё часцей ста-
новіцца незадаволеным, калі паэт пакідае свае думкі наверсе, калі над 
вершам не трэба задумоўвацца”. Значыць, усё ж імкнецца адкрыць у вер-
шы штосьці прыхаванае, што б памагала яму лепш зразумець самога 
сябе… Адпаведна, лічыць В. Швед, паэт, каб быць запатрабаваным са 
сваёй творчасцю, мусіць быць пастаянна “ў пошуках як новага зместу, 
так і новай формы верша”.

Крыўдзіла В. Шведа тое, што яго называлі “кансерватарам, ня-
здольным вырвацца з зачараванага кола рыфмы”, якая нібы замінае 
паўнавартаснаму паэтычнаму выказванню. Паэт слушна падкрэс-
ліваў, што да вольнай формы верша звярталіся і ў ранейшыя часы, 

6 І. Чыквін, Ю. Фарына, Крыху аб паэзіі, “Ніва” 1963, № 5, с. 3.
7 В. Швед, Традыцыя і наватарства, “Ніва” 1963, № 1, с. 3.

што, акцэнтаваўся ён, “справа не так у форме, як у характары мастац-
кага мыслення паэта, якое ўбірае ў сябе ўсю разнастайнасць сучаснага 
жыцця”. Найгалоўнае для паэта, на думку В. Шведа, якраз ведаць жыццё 
і праўдзіва адлюстроўваць яго ў сваёй творчасці, а мастацкае “ўвасабленне 
новага зместу непарыўна звязана з пошукамі новай формы верша”. Адзна-
чаючы, што нельга пазбегнуць “жыватворчага ўплыву нашай класікі”, паэт 
не збіраўся пры тым “аддацца поўнасцю ў палон літаратурным тра-
дыцыям і стацца іхнім эпігонам”. Урэшце, падводзячы вынікі сваіх раз-
ваг, падставы для таго, каб паэт мог назваць сябе сучасным, В. Швед 
выводзіў з вывучэння і праўдзівага адлюстравання ў творчасці інтэ-
лектуальнага багацця сучаснага чалавека і шматграннага жыцця народа.

Яша Бурш выразна заманіфеставаў свае творчыя пазіцыі ў дыс-
кусійным артыкуле «Будучыня ў пошуках» на наступнай Літаратурнай 
старонцы. 

Характэрнай рысай усялякай творчасці ёсць прага пошукаў, незадаваль-
ненне з пройдзенага, крытычныя адносіны да канонаў і нязменнасці ў пер-
спектыве часу. Нягледзячы на папулярнасць пэўных адзінак пры жыцці, 
ішоўшых выцертым шляхам, чалавецтва забываецца пра іх, а будучыня 
набірае пашаны да людзей у сваім часе выклятых за “авантурызм”, “дзі-
вацтва”, “пачварнасць”, якія творча адышлі ў цаліны чалавечай псіхікі 
і грамадскіх адносін. Прыглядаючыся ў гісторыі ўсім пераходам, ад 
аднаго мастацкага кірунку да другога, бачым вострую барацьбу між імі 
і наватары дорага аплачваюць сваю перамогу8,

– так з выказу свайго разумення, па ўсім відаць, сутнасна важных для 
яго момантаў, распачаў свой артыкул Я. Бурш. Далей ён сведчыў: 

Творчая адзінка сваёй мэтай існавання лічыць абавязкам уносіць хаця 
б мінімум новага, уласнага ў рэчаіснасць. Творчая адзінка надзвычай цэні-
ць здольнасць абстракцыйнага мышлення, якое вызваляе пачуццё свабо-
ды, неабходнай да аб’ектывізацыі ўсякіх працэсаў, ідэй, густаў, вызваляе 
ўпэўненасць, ахвоту пошукаў і чар надзей, сілы да рэалізацыі сваіх візій.

Асобна Я. Бурш звяртаў увагу на своеасаблівую ролю мастака ў гра-
мадстве, якая звязана з псіхалогіяй творчасці, зазначаючы, што „хаця 
мастак і звязаны эмацыянальна з асяроддзем, але ж глядзіць на люд-
скія зносіны з перспектывы, без якой убачыць істоту іх немагчыма, 
каб у сваім уяўленні аб’ектыўна адлюстроўваць кантрасты жыцця, дзе 
адны погляды пры супастаўленні з другімі набіраюць іншага сэнсу”.

8 Я. Бурш, Будучыня ў пошуках, “Ніва” 1963, № 5, с. 3, 7.

I што вельмі важна: Яша Бурш усведамляе адказнасць мастака за сваю 
дзейнасць і час, у які яму выпала жыць. Толькі з такой унутранай пазіцыі 
можа быць адшуканы “сэнс нашай рэчаіснасці”. Поспех у любым мастацтве 
абумоўлены шчырасцю самавыяўлення, у працэсе якога ўзнікае адзіна 
магчымая асабовая мастацка-эстэтычная матэрыя, раскрываецца сусвет 
чалавечай душы. Некалі ж вялікі Леў Талстой выразна выказаўся: 
“Будзьце шчырымі і будзеце індывідуальнымі”. “Белавежац” Я. Бурш 
пераканальна канстатаваў: “Без вялікай шчырасці, спрэчак, зычлівай 
крытыкі, штурму фантазіі кожная галіна мастацтва кастнее”.

У наступнай частцы свайго артыкула Я. Бурш спрабаваў разабрацца, 
што ж уяўляе сабой рэалізм – “метад”, “паставу”? I з разуменнем 
сутнасці справы сцвярджаў: 

Аднак калі рэалізм разумець як адлюстраванне аб’ектыўнай рэчаіснас-
ці, дык неабходна гэтую рэчаіснасць паказаць як найшырэй, з усімі 
адценнямі фантазіі і кантрастамі фактаў, матывамі нашай свядо-
масці і з’явамі, уцякаючымі нашай кантролі. Між чалавекам-творцам 
і аб’ектыўнасцю прыроды дзейнічаюць грамадскія правы, эстэтычныя 
густы, ідэалогія, палітычная неабходнасць і т. п., якія застаюцца актыў-
нымі адносна чалавечых пачуццяў. Кожны чалавек, звязаны з творчаю 
працаю, знаходзіцца пад націскам дзеяння вышэй успамянутых фактаў 
сярод акрэсленай грамадскасці, у акрэсленым перыядзе часу і твор, які 
паўстае ў даным моманце, ёсць часткаю пануючай рэчаіснасці незалеж-
на ад таго ці абцяжаны ён ладункам эмоцыі, фантазіі, ці сухіх фактаў.

Я. Бурш перакананы, што перавага пры пераўтварэнні рэчаіснасці 
ў мастацка-эстэтычную матэрыю мусіць аддавацца не канкрэтным 
здарэнням і іх вынікам, а найперш – перажыванням, ілюзіям, 
расчараванням. Адным словам, таму, як уплываюць падзеі на душэўны 
стан чалавека, яго пачуцці.

Паэт усведамляе важнасць мастацка-эстэтычнай спадчыны і пры 
тым ідзе далей: 

Мы павінны прысвячаць усё больш увагі новым формам і новаму зместу 
ў мастацтве. Паэзія без новых форм не можа выявіць чытачу зусім ін-
шай псіхічнай канструкцыі і іншых жыццёвых дасведчанняў новага зместу, 
ані розных поглядаў на нашу рэчаіснасць.

Назва артыкула “Будучыня ў пошуках” цалкам дакладна акрэслівала 
і пафас, і змест публікацыі. Я. Бурш сапраўды імкнуўся выкласці сваё 
разуменне сутнасці паэзіі, не звяртаючыся да канкрэтных прыкладаў, 
імёнаў, не выказваючы нараканняў на тое, што хтосьці адмаўляе 

ягоны спосаб паэтычнага выказвання. Найважнейшым для яго было 
дагукацца да чытача, а, найперш хіба, да калег па пяру. Адзначаючы, 
што сучасная паэзія насычана элементамі розных культур, што яна 
“рэтраспектыўная, збунтованая, радыкальная па зместу”, што не баіцца 
“новатвораў”, стараецца вярнуць слову сэнс, “утрачаны ў дыялогу між 
духам і розумам”, што роля сучаснай паэзіі і яе характар “накідаюць ёй 
шорсткасць і незразумеласць”, Я. Бурш зазначае, што гэта і некаторыя 
іншыя моманты даюць падставы некаторым крытыкам залічыць яе, 
паэзію, да элітарнай. I вось з гэтым паэт рашуча не пагаджаецца: 

Элітарнай яна не з’яўляецца, хаця для ўсіх і не ёсць даступнай. Галоў-
най мэтай яе не селекцыя чытача, а стварэнне новых вартасцей на грун-
це каштоўнай старыны. Вялікім яе клопатам ёсць фармаванне і ачыш-
чэнне маральных і эстэтычных якасцей. 

Заканчвае свой артыкул Я. Бурш словамі аптымістычнай надзеі ў тое, 
што зменшаныя ад часу Адраджэння “сэнс і значэнне” паэзіі набяруць 
сілы, каб “пралажыць пэўны шлях у будучыню”, бо паэзія “ўжо знайшла 
спосаб ахаплення людскіх дасведчанняў. Характарызуе рысы чалавечага 
лёсу нашых дзён”.

На сённяшні дзень Я. Бурш застаецца ў гісторыі беларускай 
літаратуры Польшчы аўтарам адзінага зборніка паэзіі “Прамень 
думкі”. Між тым 42 яго вершы былі надрукаваны ў альманаху 
“Белавежа” № 1 (1965 г.), у наступным “белавежскім” альманаху (1971 г.) 
пабачыла свет 28 вершаў. Друкаваліся творы Я. Бурша ў “Беларускіх 
календарах”, зразумела, у “Ніве” да сярэдзіны 1971 года, у мінскім выданні 
“Літаратурная Беласточчына” (1973 г.). Трэба памятаць, што Я. Бурш 
быў адным з ініцыятараў стварэння беларускай пісьменніцкай суполкі 
ў Польшчы. Так, 9 лютага 1958 года ў “Ніве” з’явіўся яго артыкул 
“Беларускім паэтам і пісьменнікам у Польшчы патрэбна свая арганізацыя”, 
у якім даказвалася неабходнасць аб’яднання творчых сіл дзеля іх творчага 
росту, прафесіяналізацыі. На працягу звыш, чым дзесяцігоддзя, 
Я. Бурш быў і адным з самых актыўных аўтараў – паэтам і крытыкам – 
Літаратурнай старонкі “Белавежы”. Аднак пакуль што яго роля і месца 
ў гісторыі беларускага літаратурнага руху ў Польшчы разгледжаны 
толькі ў двух артыкулах9, і відавочна, што асэнсаванне творчасці Я. Бурша 
далёка не вычарпана.

9 Я. Чыквін, Пад двума ветразямі, [у:] Я. Чыквін, Далёкія і блізкія. Беларускія пісьменнікі замежжа, 
Беласток 1997; А. Баршчэўскі, Творцы беларускага літаратурнага руху ў Польшчы. 1958-1998, Мінск 
2001.

Назва канцэптуальна важкага артыкула Яна Чыквіна пра Яшу Бур-
ша “Пад двума ветразямі” адразу вобразна сігналізуе аб спалучэннні 
ў яго асобе творцы двух відаў мастацтва. Народжаны ў 1929 годзе ў Ба-
ранавічах, Янка Анісэровіч у 1957 годзе закончыў Варшаўскую акадэмію 
мастацтваў і ў паэзію ўвайшоў пад псеўданімам Яша Бурш. Праўда, яго 
паэтычны дэбют на 3-яй Літаратурнай старонцы (9 жніўня 1958 г.) ад-
быўся пад імем Ян Станіслаў. Два адназвароткавыя катрэны Прыляж ля 
мяне, вецярок і Сонейка свеціць і грэе належаць да сілаба-тонікі і цал-
кам нетыповыя для Я. Бурша. Відаць, па меркаванні Я. Чыквіна, “да 
дэбютных твораў Яшы Бурша прыклаў сваю руку Георгій Валкавыцкі, 
галоўны рэдактар “Нівы”, які, што вядома, шмат каму “падчышчаў” 
тэксты, даводзячы іх да стану друкавальнасці ў тыднёвіку10. Уся ж далей-
шая спадчына Я. Бурша прадстаўлена дысметрычным, свабодным вершам. 
Я. Чыквін слушна звяртае ўвагу на тое, што ў беларускай літаратуры 
свабодны верш пасля Максіма Багдановіча стаў зрэдку з’яўляцца недзе 
ў 60-х гадах, а Я. Бурш у гэты час ужо меў у сваім творчым актыве шмат 
верлібраў. Праўда, тут дарэчы нагадаць, што актыўна працаваў у свой за-
ходнебеларускі перыяд у жанры верлібра і Максім Танк, які ў першыя пас-
ляваенныя дзесяцігоддзі перайшоў, хіба ўпакорыўшыся на час існаваў-
шай тады традыцыі, на сілаба-тоніку. Падставы таго, чаму Я. Бурш, як 
паэт, знайшоў сябе менавіта ў свабодным вершы, усебакова выяўлены 
ў артыкуле “Пад двума ветразямі”: 

Адыход Яшы Бурша ад традыцыйнага, сілаба-танічнага вершаскладання 
быў глыбока абумоўлены найперш ягоным скразным, як мне здаецца, 
мастацка-жывапісным бачаннем свету, да таго ж падмацаваным нека-
торымі філасофскімі перадумовамі экзістэнцыялізму, якім зачытвалі-
ся ў Польшчы ў пяцідзесятых-шасцідзесятых гадах усе інтэлектуалы 
і творчыя людзі. Пры чым, калі вядучыя ягоныя прадстаўнікі гаварылі 
пра неабходнасць праясніць аўтэнтычнасць чалавечага існавання 
(экзістэнцыю) праз аналіз яго суадносін з Dаsеіn (М. Хайдэгер), Богам 
(С. Кіркегор), небыццём (Ж.П. Сартр), то ў Яшы Бурша “прасветле-
насць” існавання адбываецца праз сутыкненне з “жыцця хараством”, 
эстэтызаванай рэчаіснасцю11.

Сам Яша Бурш сваё паэтычнае крэда сціпла, але пераканальна вы-
казаў у творы Вершы: “Сваю далонь/ злучыў з пяром/ пахам гваздзікаў/ ту-
шам дзён/ на кветках/ на блакіце незабудак/ пішу перажыванні/ калігра-

10 Я. Чыквін, Пад двума ветразямі, с. 124.
11 Тамсама, с. 126.

фую/ матывы пачуццяў”12. Аб тым, што ж найбольш цікавіць паэта, аб 
сваім галоўным паэтычным прыярытэце ён засведчыў і ў вершы Шляхі 
ўздыму: “Усё плывём/ з табою муза плывём/ над таямніцай людскіх душ”13 .

У літаратурным альманаху “Белавежы” № 1 Я. Бурш прадстаўлены 
і як мастак – рэпрадукцыямі сваіх пяці карцін: Корсо, Муза і ветразь, 
Насмешнік, Світанне, Лясная рапсодыя. Можна сказаць, што гэтыя яго 
творы напісаны эмоцыямі, для якіх колеры, абрысы з’яўляюцца най-
перш сродкам выяўлення ўнутранага жыцця асобы, таямніцы душы. 
Мастак Я. Анісэровіч імкнецца выявіць сутнасныя параметры з’яў, сувя-
зей, якія адкрываюцца ў меру магчымасцей вычування, вопыту і інтуі-
цыі менавіта асобы. Уласна, у кожнага чалавека, створанага па вобразе 
і падабенству Божаму, укладзена творчая іскрынка, і ад таго, якім чынам 
яна рэалізуецца, залежыць, у якім відзе мастацтва акажацца асоба сутвор-
цам з Творцам.

У выпадку Я. Бурша, як рэха рэнесансавай шматстайнасці выяўлення, 
беларуская літаратура мае досыць рэдкі для яе выпадак, калі ў адной 
асобе спалучыліся паэт і мастак. Магчыма, адной з істотных прычын 
звароту Я. Бурша да паэзіі была і настальгія па Радзіме. Беларускае слова 
кампенсавала ў пэўнай ступені тугу па родным, вяртала ў заўжды 
дарагую чалавеку часапрастору дзяцінства, юнацтва, у якой ён 
адчувае сваю цэласнасць, якая забяспечвае яму гармонію са светам 
і сусветам. Вельмі паказальны ў гэтым сэнсе верш 3 сябе: “Пішу вершы/ 
каб паўтарыць сябе/ на вонкі/ пішу вершы/ каб завязаць кантакт/ з сабою/ 
невысказаным/ шукаю мэт/ да людзей/ пакінуўшых/ вытаптаныя сцежкі/ 
каб паказаць ім/ дарогу/ у Беларусь/ і…/ перажываю/ саромеюся”14. 
Двума словамі, што двума штрыхамі пэндзля, паэт сведчыць, як 
няпроста бывае прызнацца ў запаветным, але ж без шчырасці, такога вось 
прызнання няма паэзіі, аб чым Я. Бурш разважаў, урэшце, і ў сваіх артыкулах 
на Літаратурнай старонцы. Пра Аркадыю маленства распавядае паэт – 
і як жа жывапісна – у вершы Дзяцінства: “Пурпураю/ у памяці гароды/ 
як певень/ мак/ над калонамі сартоў…/ сакатаннем смеху/ бесклапоцце/ 
інтымнасцю кахання/ босых ног/ са спорнаю расой/ бомам неба/ поле/ 
татавым поясам/ мамінаю песняй/ сенажаць”15 . Паэт, безумоўна, любіць 
і Варшаву, якая таксама яму дарагая, бо гэта ад ранняй маладосці – ягоны 
горад, дзе гэтулькі перажыта, здзейснена. Але ж не Варшава перапаўняе 
яго душу, не Варшава галоўнай гераіняй цудоўнага лірычнага верша: 

12 Я. Бурш, Прамень думкі, Беласток 1964, с. 6.
13 Белавежа. Літаратурны альмана, Беласток 1965, № 1, с. 8. 
14 Белавежа. Літаратурны альманах, Беласток 1971, № 2, с. 80-81.
15 Я. Бурш, Прамень думкі, с. 4-5.

У Жаліборскі парк/ досвіткам прыйшоў/ разбудзіць цені ночы/ бо 
па росах скрадаўся/ прамень сонца/ азалочваў/ клёнам далоні/ ды пахнуў 
скошанай травой/  
Што ж зрабіў са мною/ занёс ён мары/ на пакосы/ дзе сонца пахла/ летам з 
коп  
Пад цёмна-шумнаю дубровай/ пасвіў я кароў/ ды з суседнімі дзецьмі/ 
спускалі/ калоцца пярэзімкаў-бычкоў  
Як свежа памяць/ аб тым веку / Чалавек усміхаецца / у душы16.

Да тугі аб сцежках Айчыны дадаецца і шкадаванне, што нельга вяр-
нуцца ў запаветныя часы маленства, нельга выбраць сабе нанова веку, 
а хацелася б паэту заставацца бясконца малым, яшчэ да шасці гадоў, 
вольных ад умоўнасцей дарослага жыцця і непазбежных клопатаў: “не 
ведаў бы/ што гэта смерць/ боль душы/ адгадваў бы/ з маміных вачэй/ 
калі гасцінца атрымаю/ бо як гляджу/ у вочы/ свайго веку/ не магу уба-
чыць за імі/ бесклапоцця”17.

Ян Чыквін дакладна вызначае ў сваім артыкуле: 

Яшу Бурша не цікавілі праблемы чалавека як сацыяльнай істоты і ўзае-
маадносіны асобы з грамадою. Аўтар зборніка Прамень думкі амаль 
дэманстратыўна адмаўляў усю сферу соцыуму. Ён быў паэтам, які 
літаратурнай творчасцю ў форме і змесце, ужо ў канцы пяцідзесятых 
гадоў, заманіфеставаў права на рост і станаўленне аўтаноміі чалавечага 
“я”, права на абжыванне – смакуючы – свайго існавання, сваёй біяла-
гічна-псіхічнай экзістэнцыі18.

Паказальныя ў гэтым плане многія назвы вершаў Я. Бурша: Усведам-
ленне, Сардэчнасць, Сіла ўспамінаў, Бездапаможнасць, Чаканне, Пошукі, 
Праўда, Па-за немагчымасцю, Імкненне, Матывы душы, Абыякавасць, 
Прага жыцця, Настроі і іншыя з таго ж раду, часта ўжо з маральна-
этычнай ацэнкай, далёкія ад канкрэтыкі, дзякуючы якой верш набы-
вае свае адметныя кшталты. Ды насуперак нібыта адцягненасці ў вер-
шах Я. Бурша выразна выяўляецца менавіта яго светаадчуванне, б’ецца 
пульс яго сэрца, як, напрыклад, у вершы Прага жыцця: “З тоні долі/ вы-
цягваю будучыя дні/ каб прыгледзецца бліжэй/ расцягнуць свае нервы/ 
да тонкасці/ нітак шаўкапрада/ ды навіваць на катушку цярпення/ каб 
хапіла завязаць/ за апошні/ пульс сэрца”19.

16 Тамсама, с. 31-32.
17 Тамсама, с. 32.
18 Я. Чыквін, Пад двума ветразямі, с. 127.
19 Я. Бурш, Прамень думкі, с. 20.

Шкада, што недзе з сярэдзіны 70-х гадоў Я. Бурш, прынамсі публічна, 
здрадзіў музе паэзіі. Несумненная ж яго вялікая роля ў сталенні бе-
ларускай паэзіі Польшчы. Следам за Я. Буршам верлібр настала ўста-
ляваўся на Літаратурнай старонцы «Белавежы». Сапраўды, Я. Бурш 
быў наватарам у плане паэтычнай формы, аднак зместам яго твораў заў-
сёды была чалавечая душа, якая галоўнымі сваімі параметрамі застаецца 
ня зменнай на працягу ўсёй гісторыі чалавецтва.

Streszczenie

„Białowieżec” Jasza Bursz: tradycje i nowatorstwa

W artykule rozpatrywany jest problem tradycji i nowatorstwa w twór-
czości członków Białoruskiego Stowarzyszenia Literackiego „Białowieża” 
w początkowym okresie ich działalności. Jednym z inicjatorów dyskusji 
na ten temat był Jasza Bursz (prawdz. Jakub Aniserowicz) – poeta i ma-
larz, który na łamach Stronicy Literackiej w tygodniku „Niwa” w artykule 
Jaką powinna być poezja (1963) formułował dość śmiałe poglądy dotyczące 
własnych poszukiwań nowych form wyrazu w poezji. Jego wiersze w arty-
kule analizowane są pod tym kątem.


